Lectio Divina

fuq il-Vanġelu tal-Ħadd
3 Ħadd tal-Għid
Sena Ċ
Ġw 21:1-19
Ħafna eżeġeti huma tal-fehma li l-kapitlu 21 huwa “żjieda” ma’ Ġw. L-ikbar ħjiel ta’ dan huwa li fi 20,30-31 insibu konklużjoni tal-vanġelu, imma minkejja dan ir-rakkont ikompli. “È opportuno quindi attribuire alla redazione la stesura e l’aggiunta del cap.21, tanto più che si può vedere anche un motivo positivo per questa sua iniziativa: il suo interesse per la comunità, la sua vita interna, la sua situazione, i suoi problemi; una comunità che è improntata a una speciale tradizione ‘giovannea’ e purtuttavia non del tutto isolata dal resto del cristianesimo” (R. Schnackenburg, Il vangelo di Giovanni: parte terza, 580).

F’din is-silta naraw xebħ ma’ Lq 5,1-11. Il-ġrajja li f’Lq hija fil-bidu tal-ministeru ta’ Ġesù u fiha hemm s-sejħa ta’ Pietru, hawnhekk titqiegħed wara l-qawmien, it-tielet dehra. Il-protagonist ewlieni tas-silta huwa Pietru: hu jgawdi preminenza fuq l-oħrajn kollha u għandu relazzjoni speċjali ma’ Ġesù. Ma’ dan hemm ukoll enfasi fuq l-universalità u t-totalità tal-Knisja. Il-ħarsa tal-komunità destinatarja ta’ dan il-Vanġelu mistiedna tħares ’l hemm, lejn il-bqija tal-Knisja.

v.1-3: Wara dan, Ġesù raġa’ deher lid-dixxipli ħdejn il-baħar ta’ Tiberija. Dehrilhom hekk: Xmun Pietru, Tumas, li jgħidulu t-Tewmi, Natanjel minn Kana tal-Galilija, ulied Żebedew u tnejn oħra mid-dixxipli tiegħu kienu flimkien, u Xmun Pietru qalilhom: “Sejjer nistad.” Qalulu: “Ħa niġu miegħek aħna wkoll.”

Ir-rakkont se jdur kollu mad-dehra ta’ Ġesù Mqajjem. Is-sajda mirakoluża mhijiex l-iktar parti importanti. L-aspett u l-waqt deċiżiv wara l-qawmien huwa li tagħraf lil Ġesù u li temmen fih: iċ-ċirkustanzi li jwasslu għal din il-laqgħa huma sekondarji. Il-laqgħa ma’ Ġesù hija esperjenza li diġa seħħet fost il-grupp tad-dixxipli. Fl-istess waqt dan il-grupp ta’ 7 mhux qed jirreferi biss għall-passat, għal persunaġġi storiċi , imma jirrapreżenta lill-Knisja kollha u f’kull żmien.

v.4-6: Marru, rikbu d-dgħajsa, u dak il-lejl ma qabdu xejn. Filgħodu mas-sebħ, Ġesù kien qiegħed ix-xatt, imma d-dixxipli ma kinux jafu li kien Ġesù. Ġesù qalilhom: “Għandkom x’tieklu, ħbieb?” “Le,” weġbuh. Qalilhom: “Waddbu x-xibka n-naħa tal-lemin tad-dgħajsa u ssibu.” Dawn waddbu x-xibka, u mbagħad ma felħux jiġbduha daqs kemm qabdu ħut!

Wara l-qawmien id-dixxipli jerġgħu lura għal dak li kienu jagħmlu qabel ma ltaqgħu ma’ Ġesù. F’dan jista’ jkun hemm sens ta’ rassenjazzjoni (l-esperjenza ma’ Ġesù kienet sabiħa imma għaddiet, kapitlu magħluq) kif ukoll sforz (pożittiv) ta’ adattament mill-ġdid għall-ħajja fid-dinja, bil-fallimenti u t-tbatijiet tagħha. Hemm ukoll id-diffikultà tad-dixxipli li jagħrfu lil Ġesù, l-iktar f’dawn il-kundizzjonijiet. Anki Ġesù jidher f’sitwazzjoni li tixbaħ liż-żmien meta kien għadu magħhom, hu u jħejji ikla għad-dixxipli (cf. Ġw 6) u jistaqsi għal xi ħaġa li tista’ tittiekol mal-ħobż (προσφάγιον).

v.7-10: Id-dixxiplu li kien iħobb Ġesù qal lil Pietru: “Il-Mulej dan!” Għalhekk Xmun Pietru, kif sama’ li kien il-Mulej, xeħet fuqu l-libsa ta’ fuq, għax kien għoddu għeri, u ntafa’ l-baħar. Id-dixxipli l-oħra, billi ma kinux imbiegħda wisq mill-art, imma xi mitejn driegħ biss, resqu bid-dgħajsa jkaxkru warajhom ix-xibka bil-ħut. Kif niżlu l-art, raw li kien hemm xi faħam jaqbad, bil-ħut fuqu, u xi ftit ħobż. Qalilhom Ġesù: “Newlu ’l hawn xi ħutiet minn dawk li għadkom kemm qbadtu.”

Għal darb’oħra fir-rakkonti ta’ dehriet ta’ Ġesù, huwa d-dixxiplu l-maħbub li “jara u jemmen” (cf. 20,8). Dan id-dixxiplu għandu ċertu familjarità ma’ Ġesù li tippermettilu li jagħrfu, anki f’postijiet jew sitwazzjonijiet fejn ma jkunx qed jobsor u fejn l-oħrajn ma jinnutaw xejn. Min-naħa l-oħra Pietru – anki jekk mhux l-ewwel wieħed li jemmen – għandu reazzjoni immedjata u ġeneruża. L-aħbar tal-preżenza ta’ Ġesù tagħtih enerġija ġdida u tqajjem moviment sħiħ: jintefa’ l-baħar biex jgħaġġel waħdu lejn Ġesù u jkun l-ewwel wieħed, imma iktar tard jerġa jitla fuq id-dgħajsa, fejn hu postu mal-oħrajn. Ġesù kien diġa qed iħejji għal din il-laqgħa bla ma kienu jafu huma. Minkejja li jistaqsihom, għall-ħut, l-ikla hija diġa lesta bil-ħut fuq il-faħam.

v.11: Xmun Pietru tala’ fid-dgħajsa u ġibed l-art ix-xibka mimlija b’mija u tlieta u ħamsin ħuta kbira; u minkejja daqshekk ħut, ix-xibka ma nqasmitx.

Fil-kotra kbita tal-ħut, l-awtur jara simbolu tal-universalità. Ġilormu jfakkar li ż-żooloġi Griegi kienu għaddew sa’ 153 speċi ta’ ħut differenti: dan għalhekk huwa n-numru tat-totalità u tal-milja. Minkejja din id-diversità kbira ix-xibka żżomm sħiħa. Għandna kontinwità ma’ waħda mit-temi l-iktar importanti tat-talba ta’ Ġesù qabel il-mewt, l-għaqda ta’ dawk li jemmnu fih. Din ix-xibka waħda hija f’idejn Pietru u hu jmexxiha.

v.12-14: Qalilhom Ġesù: “Ejjew, kulu.” Imma ħadd mid-dixxipli ma ssogra jistaqsih, ‘Int min int?’, għax kienu jafu li kien il-Mulej. Ġesù resaq, qabad il-ħobż u newwilhulhom; u hekk ukoll għamel bil-ħut. Din kienet ġa t-tielet darba li Ġesù deher lid-dixxipli wara l-qawmien tiegħu mill-imwiet.

Hekk kif ikompli r-rakkont, il-preżenza ta’ Ġesù hija iktar evidenti u ħadd ma jindubja dwarha. Dak li qabel kien moħbi u kważi ma jinnutah ħadd, issa joħroġ fid-dieher. Anki wara l-qawmien, Ġesù jħejji ikla mad-dixxipli tiegħu (cf. Lq 24,30; Atti 10,41): f’dan il-waqt jerġa jgħaqqad lill-komunità tiegħu li kienet nfirdet fl-aħħar ikla u jirrepeti dak li għamel fis-sinjal tat-tkattir tal-ħobż. Id-dixxipli jagħmlu esperjenza tal-kontinwità u tan-novità: huwa l-istess Ġesù li jinsab magħhom, imma l-preżenza tiegħu hija dejjem ġdida. Jista’ jkun li f’din l-ikla hemm allużjoni għall-ikla ewkaristika.

v. 15-17: Wara li kielu xi ħaġa, Ġesù qal lil Xmun Pietru: “Xmun bin Ġwanni, tħobbni int aktar minn dawn?” “Iva, Mulej,” wieġbu, “int taf li nħobbok.” Qallu: “Irgħa l-ħrief tiegħi.” Staqsieh għat-tieni darba: “Xmun bin Ġwanni, tħobbni int?” “Iva, Mulej,” wieġbu, “int taf li nħobbok.” Qallu: “Irgħa n-nagħaġ tiegħi.” Għat-tielet darba staqsieh: “Xmun bin Ġwanni, tħobbni?” Pietru ħass għafsa ta’ qalb għax staqsieh għat-tielet darba, ‘Tħobbni?’ u qallu: “Mulej, int taf kollox, inti taf li nħobbok.” Qallu Ġesù: “Irgħa n-nagħaġ tiegħi.

Id-djalogu bejn Ġesù u Pietru għandu diversi sinjifikati: ma jfissirx biss il-maħfra li ingħatat lil Pietru imma wkoll il-ministeru pastorali li ġie afdat bih u t-tħabbira ta’ mewt li tixbaħ lil dik ta’ Ġesù. Frott it-tjieba u l-awtorità tiegħu l-Irxoxt jafda biċċa xogħol kbira lid-dixxiplu tiegħu, anki jekk umanament dan diġa falla. Hemm rabta intima bejn l-imħabba (mfissra b’żewġ verbi ἀγαπάω u φιλέω) u li ‘tieħu ħsieb’ il-merħla (βοσκῶ – titma; ποιμαίνω – tirgħa): Pietru mistieden iħobb lil Ġesù (saħansitra iktar mill-oħrajn) b’dan il-mod, billi jkun ragħaj u jilqa’ r-responsabilità li jmexxi l-merħla. Ġesù qed jafda lil Pietru l-istess missjoni li afdalu l-Missier (cf. 6,37-40; 10,27-30; 17,6.12). Is-solennità ta’ dan il-mument hija mtennija bl-istess mistoqsija li ssir iktar minn darba; imma filwaqt li għall-ewwel tnejn Pietru jwieġeb fl-affermattiv (xi ħaġa li ġejja minnu, li tibbaża fuq ir-rieda tiegħu), fit-tielet waħda jintelaq għal kollox fl-għarfien li Ġesù għandu tiegħu, u fir-rieda ta’ Ġesù għalih.

v.18-19: Tassew tassew ngħidlek, meta kont żagħżugħ, kont titħażżem waħdek u tmur fejn trid; imma meta tixjieħ, int tiftaħ idejk u ħaddieħor iħażżmek u jieħdok fejn ma tkunx trid!” Dan qalu biex ifisser b’liema mewta kien sejjer jagħti glorja lil Alla. Imbagħad Ġesù ssokta jgħidlu: “Ejja warajja.”

F’kuntrast ma’ 13,37, issa Ġesù jaċċetta d-disponibilità ta’ Pietru li jagħti ħajtu għalih. Il-martirju u l-mewt tiegħu mhux se jkunu frott il-kuraġġ tiegħu jew il-lealtà umana (kif Pietru kien jaħseb qabel) imma frott id-dixxipulat wara Ġesù u mmotivati mill-glorja ta’ Alla (cf. 12,26), jiġifieri li Alla jiġi magħruf u maħbub.

